
JAVA E PARË 

E MËRKURË- 15 PRILL- Trupi im  

Siguroni figura ose libra me pjesët e trupit dhe së bashku me fëmijët 

tuaj: 

– Ju mund ta emërtoni secilën pjesë të trupit duke e kënduar dhe duke 

e shqiptuar atë edhe në gjuhën shqipe edhe në atë angleze. 

– Fëmijët mund ta vizatojnë veten në një letër të vogël ose të madhe. 

– Me sy të mbyllur, fëmijët mund t’i gjejnë pjesët e trupit kur ju u 

thoni se për çfarë shërbejnë ato. 

– Ata mund t’i punojnë pjesët e trupit me brumë, ose plastelinë, ose t’i 

presin me gërshërë e më pas t’i vendosin sipas vendit në figurën e 

madhe. 

– Ju mund ta bëni edhe lojën “gjejmë dallimet” në trupin e njerëzve 

[gjatësia, ngjyra e flokëve, pesha, etj]. 

– Zgjeroni lojën duke u munduar t’i gjeni dallimet midis fëmijëve dhe të 

rriturve. 

E ENJTE- 16 PRILL- Lojra familjare 

 

– Vizatoni një lojë të tipit “Mos u zemëro” (LUDO), sikur në foton në të 

djathtë, merrni pulla të mëdha ose kapakë të shisheve plastike, 

vendosni rregullat së bashku dhe kënaquni. 

– Priteni një figurë në 4-5 pjesë dhe fshihni ato pjesë nëpër dhomë. 

Kur fëmija i afrohet ndonjërës pjesë, ju i thoni ‘afër afër’, kur fëmija 

është larg ju i thoni ‘larg, larg’.  Jepini fëmijës një qese të vogël për t’i 

vendosur pjesët në të, dhe pastaj ai/ajo mund ta zgjidhë enigmën pasi 

t’i gjejë të gjitha pjesët. Mos i ndihmoni, por ofroni vetëm udhëzime të 

thjeshta. 

– Sot le ta përcaktojë fëmija se çfarë i pëlqen për drekë ose për 

ëmbëlsirë. Vendosni përparëset e gatimit, lani duart dhe sot le të jetë 

fëmija juaj kuzhinieri/ja.  Gatimi së bashku me prindërit është ndër 

aktivitetet më të bukura për fëmijët. 

Lojrat zhvillojnë aftësitë për zgjidhjen e problemeve, aftësitë 

artistike, aftësitë matematikore dhe punën në grup. 

E PREMTE- 17 PRILL- Shtëpia në libër 

Përcaktoni një vend në dhomë  tek i cili kur uleni, lexoni gjithmonë së 

bashku – Ndërroni shpesh rolet tuaja. 

– Lexoni fëmijës libra për fëmijë ose ua tregoni atyre ndonjë përrallë 

ose tregim. 

– Lexoni libra për shtëpinë, për t’i ndihmuar ata që ta kuptojnë atë dhe 

funksionin e saj – bëjuni pyetje dhe kërkoni që edhe ata t’ju pyesin për 

gjërat të cilat duan t’i dinë.  Kur nuk dini se si të përgjigjeni, i thoni 

fëmijës “nuk e di…..do të lexoj më shumë dhe do të përgjigjem një ditë 

tjetër”. 

– Luani lojëra fjalësh me objekte – tregoni një objekt që është në 

shtëpi, në dhomë apo në ambientin  ku jeni duke qëndruar me fëmijën, 

dhe  fëmija le të tregojë se çfarë është ai objekt dhe çfarë mund të 

bëjmë me të.  Ju mund edhe t’i  ndihmoni duke ia  treguar shkronjën e 

parë me të cilën fillon objekti, funksionin që e ka dhe cilit prej 

anëtarëve të shtëpisë i pëlqen më shumë ai objekt, dhe pastaj fëmija 

duhet ta gjejë çfarë objekti është.   

– Lexoni me ‘duar’ – në kurrizin e fëmijës ‘shkruaj’ një shkronjë ose 

ndonjë formë gjeometrike që fëmija tashmë e di dhe fëmija duhet ta 

gjejë  cila është ajo shkronjë apo formë nga prekja juaj. Ndërroni 

rolet. 

JAVA E DYTË 
E HËNË- 20 PRILL- Patatja e nxehtë 

Lëvizja është nevojë e çdo fëmije dhe angazhimi në lojra mobile (që 

kërkojnë lëvizje) i ndihmon fëmijës të mësojë më shumë, të zhvillohet 

më mirë dhe të kënaqet. 

– Luajeni lojën “kapiteni thotë”. Në fillim kapiteni është fëmija dhe ju 

të tjerët në shtëpi duhet të bëni çfarë thotë ai/ajo. Kapiteni thotë: 

‘kërceni si lepur 3 herë’ –  ju të gjithë kërceni si lepur tre herë. 

Kapiteni: ‘rrotullohuni në dysheme’, ju duhet  të rrotulloheni. Ndërroni 

rolet. Kush nuk bën çfarë i thuhet, nuk do të bëhet kapiten. 

– Patatja e nxehtë (një çorape e mbështjellur) – merrni  një çorape të 

mbështjellur dhe hidhjani fëmijës. Tregojini  që duhet t’ia hedhë dikujt 

tjetër në familje  sa më shpejt që është e mundur, duke bërë se gjoja 

është e nxehtë.  Të gjithë në shtëpi e  përsërisin këtë. Kur 

mbaron  loja? Kur çorapja nuk bie në tokë. Atij që i bie çorapja në tokë, 

nuk luan më. Kush mbetet i fundit në lojë, fiton. Përsëriteni disa herë. 

– Mundja është loja që e pëlqen çdo fëmijë. Caktoni rregullat e lojës 

dhe në dyshemenë e dhomës shtroni një batanije dhe bëni mundje me 

djalin/vajzën tuaj. Loja përfundon me tre fitore të njëpasnjëshme. 

– Mbani balonat lartë – nëse nuk keni balona, 

mund t’i fryni edhe dorëzat plastike që duken 

si balona me gishta. Fëmija duhet të mundohet 

që ta mbajë balonën sa më shumë lart në ajër 

pa i rënë në dysheme, duke e goditur me duar, 

me hundë, me kokë, ose duke i fryrë. 

E MARTË- 21 PRILL- Personazhi im i preferuar 

Me materiale që ju kanë mbetur pasi i keni përdorur [materiale 

ricikluese] dhe të cilat i keni në shtëpi, jepuni mundësi fëmijëve që ta 

krijojnë personazhin e tyre të preferuar. 

Gjërat që ju duhen janë:  lapsa me ngjyra, kokrra të kafesë ose të 

piperit të zi, fije leshi me ngjyra [ose pe pambuku], ngjitës ose pak 

brumë i hollë [sepse edhe ai mund të përdoret si ngjitës shumë i mirë]. 

– Me kutitë prej kartoni të vezëve mund të krijoni lepurusha aq sa të 

doni vetë. 

– Me tubat e letrave higjienike, ju mund të bëni mace me mustaqe të 

gjata. 

– Edhe zogjtë e vegjël të pulës mund të bëhen me një shumëllojshmëri 

ngjyrash, ashtu siç duan fëmijët vetë. 

– Po bretkosat a ju pëlqejnë? 

– Pyetini fëmijët çfarë u pëlqen të bëjnë dhe bëjeni bashkë me ta. 

E MËRKURË- 22 PRILL- Festojmë ditën e Tokës 

Dilni me fëmijët në natyrë (në oborrin e shtëpisë) dhe kërkoni prej 

tyre që të vëzhgojnë gjithçka përderisa luajnë dhe kënaqen. 

Le t’i mbledhin disa gjethe, shkopinj, gurë, e gjëra të tjera. Pasi të 

ktheheni në shtëpi, tregojuni që sot është dita e Tokës. – – Shikoni një 

libër së bashku ku flitet për Tokën, ose ju si prindër mund ta krijoni 

një tregim për të. 

– Flisni me fëmijët se si mund ta mbrojmë Tokën, dhe inkurajojini që ta 

bëjnë  një vizatim me të cilin do të tregojnë se si e kanë 

kuptuar  mbrojtjen e Tokës. 

– Fëmijët mund t’i ngjyrosin me ngjyrë  të kaltër, të gjelbër dhe ngjyrë 

kafe gurët  që  i kanë mbledhur në natyrë pasi që këto janë ngjyrat e 

Tokës. 

– Ju ose fëmijët mund ta vizatoni formën e Tokës dhe mbi të 

t’i  vendosni gurët e ngjyrosur sipas ngjyrave përkatëse: e gjelbër për 

pemët, e kaltër për ujin. Në shenjë feste, bëni një fotografi  së 

bashku  me fëmijët.   

Ky aktivitet zhvillon ndjenjën e përgjegjësisë. 

E ENJTE- 23 PRILL- Loja me enigma (puzzles) 

Sa ju pëlqejnë lojrat me enigma/puzzles? 

Për fëmijët këto janë ndër lojrat e tyre më të preferuara, prandaj: 

krijoni lojra me enigma/puzzles me figura të ndryshme prej letre ose 

çfarëdo materiali që e keni në shtëpi e që nuk e përdorni më.  

Pritini në pjesë të çuditshme dhe kërkoni nga fëmijët që ta  gjejnë 

formën e tyre të vërtetë. Shembull:  

– Figura të ndryshme  apo foto nga vende të ndryshme. 

– Çorape të vjetra me ngjyra. 

– Bluza që fëmijët nuk i veshin më. 

– Kuti të qumështit.  

– Lëkura e portokallit.  

– Një patate të madhe të prerë në pjesë të ndryshme. 

Ju mund ta vështirësoni lojën duke i prerë herën e parë në tre ose 

katër pjesë e pastaj në më shumë pjesë [8 – 12]. 

E PREMTE- 24 PRILL- Kërcejmë mbi forma 

Sot dhoma juaj do të jetë stadiumi apo fusha e lojës. 😊 

– Vendosni në dysheme forma ose figura të ndryshme prej letre me 

ngjyra. Nëse nuk keni figura prej letre, vendosni disa peceta, peshqirë 

apo kartona. Ju mund të bëni së bashku me fëmijën/t tuaj çfarëdo 

forme që atij/asaj/atyre ua ka qejfi. 

– Vendosni bashkë me fëmijët rregullin: kërcejmë mbi forma me dy 

këmbë ose me një këmbë. 

– Në një kuti vendosni topat që i keni në shtëpi ose bëni disa topa prej 

letre. Fëmijët, të ulur në karrige, duhet t’i nxjerrin topat nga kutia 

vetëm duke  i kapur me këmbë, pa i prekur me duar. 

– Merrni shishet e ujit ose pakot e qumështit dhe mbushini me ujë e 

pastaj i renditni ato në fund të dhomës. Sigurohuni që të jenë të 

mbyllura mirë. Nga një largësi e caktuar, fëmijët duhet t’i rrëzojnë me 

një top ose me çfarëdo  objekti tjetër. Ai/ajo që i rrëzon të gjitha e 

fiton lojën. 

Këto lojra zhvillojnë muskujt e mëdhenj, këmbënguljen, respektimin e 

rregullave dhe rrisin vetëbesimin. 

JAVA E TRETË 
 

E HËNË – 27 PRILL- Libri i familjes 

Merrni disa foto të fëmijëve në familjet tuaja, të familjarëve dhe të 

shtëpisë ku keni banuar më herët,  si dhe disa foto të fëmijëve kur 

kanë qenë të vegjël dhe disa të tjera që i keni bërë gjersa ata janë 

duke u rritur.  

– Më pas, në dysheme ose në një fletore, vendosni fotot dhe kërkoni 

nga fëmija që të fillojë ta krijojë librin e familjes. 

– Lejojeni fëmijën që ta nisë storien/librin ashtu siç dëshiron ai/ajo. 

Nuk ka rëndësi se prej kur e fillon. Gjatë krijimit të stories/librit të 

familjes, ai/ajo do ta kuptojë vetë rrjedhën e ngjarjeve. 

– Lejojeni ta fillojë storien disa herë, duke i renditur fotografitë ose 

duke e vizatuar foton e ndonjë familjari që nuk e ka foton aty…e 

rëndësishme  është që ai/ajo të ketë dëshirë ta fillojë storien  sepse 

kështu ka kuptuar diçka më shumë. 

– Edhe fëmijët e tjerë mund të ndihmojnë në vizatim apo storie, por 

storien e udhëheq fëmija. 

– Më pas lidhni bashkë fotot me kujtimet të cilat fëmija i ka nga ato 

foto. Fëmija le të tregojë çfarë mban në mend nga fotoja ose nga koha 

kur është bërë fotoja, ndërsa ju ia plotësoni kujtimet. 

– Bëni një foto të përbashkët me librin e familjes. 

Aktiviteti përforcon vlerën e familjes dhe zhvillon komunikimin. 

 E MARTË- 28 PRILL- Vazot me ngjyra 

Sot do t’i zbukuroni të gjitha vazot që i keni në shtëpi. Nëse nuk keni 

vazo, bëjini vetë disa forma të vazove. Pos vazove, ju duhet edhe 

ngjitës ose brumë i  lëngshëm pasi edhe ai mund të përdoret si ngjitës 

shumë i mirë. 

– Përdorni kapakë të shisheve për t’i ngjitur përreth vazove tuaja. 

– Mund të përdorni edhe letra me ngjyra të prera në forma të 

çrregullta, ose letra të revistave ose gazetave të vjetra. 

– Mund të përdorni edhe pambuk të cilin mund ta ngjisni në pjesët 

anësore të vazove të luleve. 

– Mund të përdorni edhe makarona të vogla të cilat mund t’i lyeni 

me  ngjyra. 

– Fëmijët mund edhe t’i  ngjyrosin vazot me ngjyra sipas dëshirës. 

– Pyetini fëmijët se me çfarë duan t’i zbukurojnë vazot dhe  zbukurojini 

ato së bashku. 

Aktiviteti zhvillon imagjinatën, përmirëson njohjen e ngjyrave, rrit 

vetëbesimin dhe vetëvlerësimin.  

E MËRKURË – 29 PRILL- Qëndisim letrën 

Sot do të qëndisim. Gjërat që ju duhen janë disa letra kartoni ose letra 

të thjeshta të bardha apo me ngjyra. Mund t’i përdorni edhe kapakët e 

kutive të këpucëve ose qeset e letrës që përdoren për dhurata. 

Ju duhen edhe fije leshi ose pambuku me ngjyra. 

– Jepni fëmijës një formë që ta kopjojë atë në letrën ose kartonin e 

dhënë. 

– Lejojeni që t’i kopjojë disa forma. 

– Më pas fëmija i pret me gërshërë plastike [të sigurta] format që ka 

vizatuar. 

– Jepini fëmijës një rrëmojcë [kruajtëse] të dhëmbëve dhe fëmija le të 

bëjë vrima në skajin e formave. 

– Vrimat mund t’i bëjë edhe me një kaçavidë të vogël, me një gozhdë, 

grep ose shtizë – por duhet të keni kujdes dhe të qëndroni afër 

fëmijëve deri sa ta bëjnë këtë. 

– Më pas fëmijët zgjedhin fijen me ngjyrën që atyre u pëlqen dhe e 

qëndisin formën. Nuk ka rëndësi si e qëndisin, letra apo kartoni do të 

dalë shumë i/e bukur. 

Aktiviteti zhvillon shkathtësitë për jetë, koordinimin, këmbënguljen, 

kreativitetin dhe vetëbesimin. 

E ENJTE – 30 PRILL- Ylberi  

Për aktivitetin e sotëm do t’ju duhet letër me ngjyra dhe letër e 

bardhë, pak pambuk, lapsa me ngjyra, gërshërë plastike [të sigurta për 

fëmijën], pjatë plastike sipas mundësive, ngjitës. 

Si fillim, e pyetni fëmijën se a kanë parë ylber, se kur del ylberi dhe se 

çfarë ngjyrash ka ylberi. 

– Pastaj i thoni fëmijës ta punojë ylberin me mjetet që ka në shtëpi, 

sipas dëshirës së tij, 

– Fëmija mund ta prejë letrën me ngjyra dhe t’i radhis ato nën një re, 

sikur në foto, 

– Fëmija mund t’i prejë në forma të vogla letrat me ngjyra dhe t’i ngjis 

në formën e ylberit mbi letrën e bardhë, 

– Fëmijët mund ta bëjnë ylberin edhe me kapakët e shisheve ose me 

kapëset e rrobave, 

– Po ashtu, fëmijët mund ta vizatojnë ylberin e pastaj ta ngjyrosin me 

lapsa me ngjyra ose ta ngjyrosin me gishta me bojëra uji. 

